
Shri Lakshmihayanana Suprabhatam

ಶ್ರೀಲಕ್ಷ್ಮೀಹಯಾನನಸುಪ್ರಭಾತಂ

ಕೌಸಲ್ಯಾ ಸುಪ್ರಜಾರಾಮ!ಪೂರ್ವಾ ಸಂಧ್ಯಾ ಪ್ರವರ್ತತೇ .

ಉತ್ತಿಷ್ಠ ನರಶಾರ್ದೂಲ! ಕರ್ತವ್ಯಂ ದೈವಮಾಹ್ನಿಕಂ .. 1..

ಉತ್ತಿಷ್ಠೋತ್ತಿಷ್ಠ ವಾಗೀಶ!ಉತ್ತಿಷ್ಠ ತುರಗಾನನ .

ಉತ್ತಿಷ್ಠ ರಮಯಾ ಸ್ವಾಮಿನ್!ಮದ್ಬುದ್ಧಿಂ ವಿಶದಾಂ ಕುರು .. 2..

ಮಾತರ್ಹಯಾನನಕೃಪಾಪಯಸಾಂ ಪ್ರದಾತ್ರಿ!
ಸೂರೀಂದ್ರಸಂಸ್ತುತಪದೇ! ಕರುಣಾಂಬುರಾಶೇ!.
ವಾಚಾಂ ವಿದೂರಮಹಿಮಾಸ್ಪದ ಚಾರುಶೀಲೇ!
ವಾಗೀಶಭವ್ಯದಯಿತೇ! ತವ ಸುಪ್ರಭಾತಂ .. 3..

ತವ ಸುಪ್ರಭಾತಮಧುನಾ ದಯಾನಿಧೇ!
ವರಕಿಂಕಿಣೀಧ್ವನಿತ ವೇದಸುಸ್ವರೇ!.
ಅಮರಾಂಗನಾಮಧುರಗಾನ ಬೋಧಿತೇ!
ದರಹಾಸಭಾಸಿ! ತುರಗಾನನಪ್ರಿಯೇ!.. 4..
ಕಪ್ಯಾಸಶಬ್ದವಿವೃತಿಂ ಯತಿರಾಡ್ವಿಧಾಯ
ಶ್ರೀ ಭಾಷ್ಯಕಾರಬಿರುದಂ ಭವದೀಯಮೂರ್ತಿಂ .

ವಾಣ್ಯಾ ಅವಾಪ್ಯ ಭವದರ್ಚನಲಾಲಸೋಽಸೌ
ಲಕ್ಷ್ಮೀ ಹಯಾನನ!ವಿಭೋ! ತವ ಸುಪ್ರಭಾತಂ .. 5..

ವೇದೇಷು ರಾಕ್ಷಸಹೃತೇಷು ವಿಮೂಢಬುದ್ಧಿಃ
ಪ್ರತ್ಯರ್ಪಿತೇಷು ದಯಯಾ ಭವತಾ ಹಿ ಧಾತಾ .

ಪ್ರಾಜ್ಞೋ ನಿವೇದಯತಿ ದೇವ! ಕೃತಜ್ಞತಾಂ ಸ್ವಾಂ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 6..

ಆರಾಧಿತಾ ಸತತಮೇವ ಬುಧೈಶ್ಚ ವಾಣೀ
ಪಾಂಡಿತ್ಯ ಸತ್ಕವನಭಾಷಣಶಕ್ತಿಯುಕ್ತೀಃ .
ತೇಷಾಂ ಪ್ರಕಲ್ಪಯಿತುಮಾಶ್ರಯತೇ ಭವಂತಂ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 7..

ವಾಸ್ತೋಷ್ಪತಿರ್ದಿತಿಸುತೈರಪಹನ್ಯಮಾನಾಂ
ತ್ರಾತುಂ ಧಿಯಾ ಮಹಿತಯಾ ಸುರರಾಜ್ಯಲಕ್ಷ್ಮೀಂ .

ತ್ವಾಂ ಸೇವತೇ ಸಮಧಿಗಂತುಮಹೀನಬುದ್ಧಿಂ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 8..

ಇಂದ್ರಾಗ್ನಿಕಾಲನಿಕಷಾತ್ಮಜ ಪಾಶಿವಾಯು-
ಯಕ್ಷಾಧಿರಾಜಗಿರಿಶಾಸ್ತವ ದಾಸಭೂತಾಃ .
ಶಕ್ತ್ಯಾ ತವೈವ ಹಿ ದಿಶಃ ಪ್ರಭವಂತಿ ಪಾತುಂ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 9..

ಪ್ರಾಚೀಂ ದಿಶಂ ಭಜತಿ ಭಾಸ್ಕರ ಏಷ ರಕ್ತಃ
ಗಾಢಂ ತಮೋ ವಿಗತಮಾವಿಕಸಂತಿ ಸದ್ಯಃ .
ಪೂಜಾಸುಮಾನಿ ಮಧುಮಂತಿ ತವಾರ್ಚನಾಯ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 10..

ಪದ್ಮೋದರೇ ಮೃದುಲ ಶೀತಲಡೋಲಿಕಾಯಾಂ
ನಿದ್ರಾಸುಖಂ ಸಮನುಭೂಯ ನಿತಾಂತತೃಪ್ತಂ .

ಏತನ್ಮರಾಳಮಿಥುನಂ ವಿಧುನೋತಿ ಪಕ್ಷೌ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 11..

ತೇಜೋ ಜಹಾತಿ ವಿಧುರುತ್ಪಲತಾರಕಾಭಿಃ
ಸೂರ್ಯೋಽಮ್ಬರಂ ಸಮಧಿಗಚ್ಛತಿ ಬಾಲ ಏಷಃ .
ಆವಾತಿ ಮಂದಪವನಃ ಕ್ರಮುಕೀವನಾಂತಾತ್
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 12..

ಆದಾಯ ದರ್ಪಣಮಿಮಂ ಕಪಿಲಾಂ ಚ ಧೇನುಂ
ಮತ್ತಂ ಗಜಂ ವೃಷಭರಾಜಮಪಾಂ ಚ ಕುಂಭಂ .

ತ್ವಾಂ ಸೇವಿತುಂ ಧೃತಧಿಯಃ ಮುನಯಶ್ಚ ದೇವಾಃ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ... 13..
ಆಪೂರಯಂತಿ ಮುರಲೀರ್ಮೃದುಗೋಪಬಾಲಾಃ
ಗಾಯಂತಿ ಪುಷ್ಪಮಧುಪಾನವಿಮತ್ತ ಭೃಂಗಾಃ .
ಅರ್ಘ್ಯೇಣ ಭಾಸ್ಕರಮಮೀ ಪ್ರಣಮಂತಿ ವಿಪ್ರಾಃ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 14..

ವೇದಾಪಹಾರ್ಯಸುರಭಂಜಕ!ಮತ್ಸ್ಯರೂಪ!

ಮಂಥಾದ್ರಿಭಾರವಹ! ಕೂರ್ಮ!ಮಹಾ ವರಾಹ!.

ಶ್ರೀಮನ್ನೃಸಿಂಹ!ಬಲಿಭಂಜಕ!ವಾಮನಾಖ್ಯ!
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 15..

ಭೂಭಾರಭೂತಕುನೃಪಾಂತಕ!ಭಾರ್ಗವಾಖ್ಯ!

ಸ್ವಾಮಿನ್!ದಶಾನನವಿಲುಂಠನ!ಸೌಮ್ಯರೂಪ!.

ಶೇಷಾಂಶಭೂತ!ಬಲರಾಮ!ವಿನೀಲವಾಸಃ!
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 16..

ಗೀತೋಪದೇಶವಿಮಲೀಕೃತ ಪಾರ್ಥಚೇತಃ!
ಧರ್ಮಾಪದೇಶ ಮೃದುತಾಖಿಲಧೂರ್ತಬುದ್ಧೇ!.
ಕಲ್ಪಕ್ಷಯೇ ಖಲವಿನಾಶಕ! ಕಲ್ಕಿರೂಪ!

ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 17..

ವಾಗೀಶ!ವಾಕ್ಪ್ರದ! ತಮೋಹರ!ಜಾಡ್ಯನಾಶ!
ಸಾರಸ್ವತಪ್ರದ!ಜಪಪ್ರಿಯ!ವೇದವೇದ್ಯ!.
ಅಜ್ಞಾನನಾಶಕ!ವಿಧೀಂದ್ರಸಮರ್ಚಿತಾಂಘ್ರೇ!
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 18..

ಗೋವಿಂದ! ಕೇಶವ!ನಿರೀಶ! ಶರಣ್ಯ!ವಿಷ್ಣೋ!
ಲೋಕತ್ರಯೇಶ!ಪರ!ಪಾರಗ! ಶಾಂತ!ದಾಂತ!.
ಶ್ರೇಯಃಪ್ರದಾಚ್ಯುತ!ವಿಧಿಸ್ತುತ!ನಿತ್ಯತೃಪ್ತ!
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 19..

ಪೂರ್ಣೇಂದುಸೌಮ್ಯ! ಶಿವ! ಶಾಂತಿದ!ಹಂಸ!ಯೋಗಿನ್!

ವೇದಾಂತಪಾರಗ!ಪುರಾಣ! ಶರಣ್ಯ!ಜೀವ!.

ಜಾಡ್ಯಾಪಹಾರಿ!ನಿರುಪದ್ರವ!ಸರ್ವಸಾಕ್ಷಿನ್!

ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 20..

ಧರ್ಮೋಯದಾ ಖಲಜನಾಲ್ಲಭತೇ ಸ್ಮನಾಶಂ
ಸಂವರ್ಧತೇಽಧಿಕಮಧರ್ಮ ಅನಾಹತಾತ್ಮಾ .
ಸಂಕಲ್ಪ್ಯಮಾಮಿಹ ಸೃಜಾಮಿ ನ ಸಂಶಯೋಽಸ್ತೀ
ತ್ಯುಕ್ತಂ ತ್ವಯಾ ಖಲು ವಿಭೋ! ತವ ಸುಪ್ರಭಾತಂ .. 21..

ತ್ರಾಣಾಯ ಸಾಧು ವಿತತೇರ್ಮಮ ದರ್ಶನೇನ
ದುಷ್ಕರ್ಮಚಾರನಿರತಾನ್ ವಿನಿಹಂತು ಮಾಶು .

ಸಂಸ್ಥಾಪನಾರ್ಥಮಪಿ ಧರ್ಮತತೇರ್ಭವಾಮೀ
ತ್ಯುಕ್ತಂ ತ್ವಯಾ ಖಲು ವಿಭೋ! ತವ ಸುಪ್ರಭಾತಂ .. 22..

ಸಂಶುದ್ಧಧೀರ್ಘನವಿಭಾಪರಿಪೂರ್ಣದೇಹ!

ವಿಜ್ಞಾನದಾನವಿಧಯೇ ದೃಢಬದ್ಧದೀಕ್ಷ!.
ಕಾರುಣ್ಯಪೂರ್ಣ!ಜಯ!ದೇಹಭೃತಾಂ ಶರಣ್ಯ!
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 23..

ಶೀತಾಸ್ತ್ವದೀಯಕರುಣಾಪ್ರಭವಾಃ ಕಟಾಕ್ಷಾಃ
ವಾಣೀಂ ದಿಶಂತು ಪುರುಷಶ್ರವಣೇಂದ್ರಿಯಾಣಾಂ .

ಆಪ್ಯಾಯನೀಮಮೃತಕಲ್ಪರುಚಿಂ ಸದಾ ಮೇ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 24..

ವೇದಾಸ್ತ್ವದೀಯಮಹಿಮಾನಮಪೌರುಷೇಯಾಃ
ನಾದ್ಯಾಪಿ ನೂನಮಧಿಗಂತು ಮಮೀ ಸಮರ್ಥಾಃ .
ತ್ವಾಮಲ್ಪಯಾ ಸ್ತುತಿಪರೋ ನ ಬಿಭೇಮಿ ವಾಚಾ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 25..

ಲಕ್ಷ್ಮ್ಯಾ ವಸನ್ಮಮ ಹೃದಂತರಪುಂಡರೀಕೇ
ಆಭಾಸನೀತಿಬಹುಲೈ ರವಿಕಂಪನೀಯಂ .

ಶಂಕಾಕಲಂಕರಹಿತಂ ವದ ತೇ ಸ್ವರೂಪಂ
ಲಕ್ಷ್ಮೀಹಯಾನನ!ವಿಭೋ! ತವ ಸುಪ್ರಭಾತಂ .. 26..

ಏಕೇನ ಶಂಖಮಪರೇಣ ಕರೇಣ ಚಕ್ರಂ
ವ್ಯಾಖ್ಯಾನಚಿಹ್ನಮಿತರೇಣ ಪರೇಣ ಪುಸ್ತಂ .

ಧೃತ್ವಾ ಶ್ರಿಯಾ ಸಹ ವಸನ್ ಸಿತಪುಂಡರೀಕೇ
ಮಾಂ ರಕ್ಷ ಜ್ಞಾನದ!ವಿಭೋ! ತವ ಸುಪ್ರಭಾತಂ .. 27..

ಇತ್ಥಂ ಹಯಾನನ ವಿಭೋರಿಹ ಸುಪ್ರಭಾತಂ
ಲಕ್ಷ್ಮ್ಯಾಯುತಸ್ಯ ಸಿತಪದ್ಮನಿವಿಷ್ಟಮೂರ್ತೇಃ .
ಯೇಮಾನವಾಃ ಪಠಿತುಮಾದರಪೂರ್ಣಚಿತ್ತಾಃ
ತೇ ಪ್ರಾಪ್ನುವಂತಿ ಕವಿತಾಂ ಚ ವಚೋವಿಲಾಸಂ .. 28..

ಇತಿ ಶ್ರೀಲಕ್ಷ್ಮೀಹಯಾನನಸುಪ್ರಭಾತಂ ಸಂಪೂರ್ಣಂ .

ಶ್ರೀಲಕ್ಷ್ಮೀಹಯವದನಾರ್ಪಣಮಸ್ತು .

